
რეზონანსი

"ხელისუფლება ქვეყანას წარმართავს ფარული ზეგავლენითი ჯგუფებით" / არჩილ გამზარდია თვლის, რომ სასამართლო რეფორმასთან დაკავშირებით საშინელი შედეგი მივიღეთ (რეზონანსი)

ავტ. თიკო ოსმანოვა

ინტერვიუ არჩილ გამზარდიასთან. 

ქვეყანაში მიმდინარე პროცესებზე რედაქციის კითხვებს ექსპერტი არჩილ გამზარდია პასუხობს. ის ეხმაურება თბილისში ბოლო დროს მომხდარ ხანძარს და იხსენებს სხვა მსგავს შემთხვევებსაც. გამზარდიას თქმით, რადგანაც არ არსებობს არც ერთ კითხვაზე პასუხი და არ არის ცნობილი გამოძიების შედეგები, ეს აჩენს ეჭვს, რომ ყველაფერი არის მართული პროცესი და არა პრეცედენტების სიმრავლე.

რაც შეეხება ქართულ მართლმსაჯულებაში არსებულ ვითარებას, მისი შეფასებით, მოსამართლეების უვადოდ დანიშვნის საკითხზე იმდენად ტრაგიკული სურათი შეიქმნა, რომ სახელმწიფომ აუცილებლად უნდა მოძებნოს გარკვეული კონსტიტუციური საბაბი ან შესაბამისი ნორმების საფუძველზე გადაწყვეტილება გადაიხედოს.
გამზარდია ამბობს: „ხელისუფლება პირდაპირ იყო ჩართული თუ არა და რა ფაქტორით ან რა ჯგუფების შესაძლებლობებით, არ ვიცი, მაგრამ ჩვენი ხელისუფლება ქვეყანას წარმართავს ფარული ზეგავლენითა და ძალაუფლების ჯგუფებით.“

გამზარდია კომენტარს აკეთებს არჩილ ტატუნაშვილის საქმეზეც. მისი თქმით, ამ შემთხვევაში, ყველაზე რაციონალური გამოსავალია მსგავსი თემებით საერთაშორისო არენაზე მეტი აქტიურობა და მსგავსი საკითხებით თანამეგობრობის წევრების მუდმივი ინფორმირება. 

"ძალიან საეჭვოა, რომ ღამღამობით იწვება ეს სავაჭრო ცენტრები" / ლია მუხაშავრიას განცხადებით, ხანძრის კერის მიხედვით ძალიან ადვილია იმის გარკვევა, ხანძარი ხელოვნურადაა გაჩენილი თუ არა (რეზონანსი)

ავტ. თიკო ოსმანოვა

გახშირებულ ხანძრებსა და იუსტიციის საბჭოში მიმდინარე პროცესებზე "რეზონანსის" კითხვებს უფლებამდაცველმა ლია მუხაშავრიამ უპასუხა. მისთვის გაუგებარია, რატომ არ დადო საგამოძიებო უწყებამ დასკვნა არცერთ სავაჭრო ცენტრთან დაკავშირებით. მუხაშავრიას მოსაზრებით, მართლაც ძალიან საეჭვოა, რომ მაინცდამაინც ღამღამობით იწვება სავაჭრო ცენტრები და დღისით ერთხელაც არ გაჩენილა ხანძარი. 

რაც შეეხება მოსამართლეების უვადოდ დანიშვნის საკითხს, მუხაშავრია მიიჩნევს, რომ სასამართლოს შიგნით პროცესებზე ხელისუფლების დანარჩენმა ორმა შტომ - საკანონმდებლო და აღმასრულებელმა, უნდა გააკეთონ ძალიან ადეკვატური და სწორი რეაგირება. მისივე სიტყვებით, წინააღმდეგ შემთხვევაში სასამართლო ხელისუფლების ასეთი გათავხედება და თვითნებობა დაღუპავს ყველასა და ყველაფერს.“
უფლებადამცველის შეფასებით, სასამართლოში ჩამოყალიბდა კლანური მმართველობა:
„ეს არის ბანდიტური დაჯგუფება, რომელიც იბრძვის, რომ ყველა სხვა ხელისუფლება დაიმორჩილოს და თავის ნებას დაუქვემდებაროს. მურუსიძით დაწყებული, ეს კლანი ჩამოყალიბდა ძალიან საშიშ ორგანიზებულ ჯგუფად, რომელიც, როგორც ვხედავთ, მოსამართლეების გამწესების დანიშვნაზე გავლენას ახდენს.“ - ამბობს რესპონდენტი. 

დაუჭერს თუ არა მხარს ე.წ. ოთხოზორია-ტატუნაშვილის სიის შექმნას "ქართული ოცნება" / "ეს იქნება არა ქვეყნების, არამედ ადამიანების მიმართ სანქციები, რაც ითვალისწინებს მათი ცხოვრების ძალიან გართულებას" (რეზონანსი)

ავტ. ეკატერინე ბასილაია

სტატიის მიხედვით, საპარლამენტო უმცირესობა დღეს დაარეგისტრირებს ინიციატივას, რომლითაც ხელისუფლებას მოუწოდებს, რომ ე.წ. ოთხოზორია-ტატუნაშვილის სია შეიქმნას და ამ მკვლელობებთან რამე ფორმით დაკავშირებული ადამიანები სანქციის ქვეშ მოყვნენ.
სტატიის ავტორი წერს, რომ "ქართულ ოცნებაში" საკითხის მიმართ ჩამოყალიბებული პოზიცია ჯერ არ აქვთ. კობა კობალაძე აცხადებს, რომ პანიკის დონეზე ამ ყველაფრის აწევა არ შეიძლება და ეს ანტისახელმწიფოებრივია. ნუკრი  ქანთარიას თქმით, თავისთავად იდეა ცუდი არ არის, მაგრამ პრობლემაა სანქციების რეალურად განხორციელება.

„ევროპული საქართველოს“ წევრი გიორგი კანდელაკი ამბობს, რომ მთავრობა პასიურობს, ამიტომ მათი შეთავაზებაა უმრავლესობისთვის, რომ პარლამენტმა დაავალოს მთავრობას, შეიმუშაოს შესაბამისი სია და პარლამენტს დასამტკიცებლად წარუდგინოს. „ჩვენ ასეთი ინიციატივის ინიცირების შესაძლებლობა მოვსინჯეთ ევროპარლამენტში, ბრიუსელში და წინასწარი რეაქციები და დამოკიდებულება იყო ძალიან დადებითი" - დასძენს კანდელაკი. მისივე განმარტებით, ეს იქნება არა ქვეყნების, არამედ ადამიანების მიმართ სანქციები, რაც მათი ცხოვრების გართულებას ითვალისწინებს.

უსაფრთხოების ჩიხი - დიდი სამხედრო მობილიზება საქართველოს საზღვრებთან (რეზონანსი)

ავტ. ნინო ქეთელაური

გამოცემის ინფორმაციით, რუსეთი საქართველოს საზღვრებთან სამხედრო წარმომადგენლობასა და შეიარაღებას აძლიერებს. რუსული მედიის ინფორმაციით, ჩრდილოეთ კავკასიაში დისლოცირებული სამხედრო ოლქის შემადგენლობას 2018 წლის ბოლომდე ორი სრულფასოვანი მექანიზებული დივიზია დაემატება.
როგორც ექსპერტები აცხადებენ, რუსეთი უკვე ყველანაირად მობილიზებულია და ელოდება მიზეზს, რომ შესაბამისი მოქმედებები დაიწყოს. სტატიაში ნათქვამია, რომ ცალკე აქცენტი გაკეთდება ე.წ. სამხრეთი ოსეთისა და აფხაზეთის "რესპუბლიკების" შეირაღებული ფორმირებების მზადყოფნის გაძლიერებაზე. ისინი ადგილზე განლაგებულ საოკუპაციო ძალებთან ერთად მოემზადებიან.

სამხედრო ექსპერტი ვახტანგ მაისაია ამბობს, რომ საქართველოს საზღვრებთან რუსეთის სამხედრო წარმომადგნელობისა და შეიარაღების ამგავრი გაძლიერება აქამდე არ მომხდარა. მისივე თქმით, რუსეთი საქართველოს წინააღმდეგ აწარმოებს ჰიბრიდულ ომს და იმედი აქვს, რომ საქართველოს, ბოლოს და ბოლოს, ნერვები უმტყუნებს და მიიღებს თავის კონტრზომებს.
კითხვაზე, ამ ვითარებაში რა უნდა გააკეთოს ქართულმა მხარემ,  ექსპერტი ამბობს, რომ ამაზე საუბარი რთულია, რადგან ქვეყანა  ახლა უსაფრთოხების ჩიხში იმყოფება: „დღეს მიმდინარეობს ცივი ომი, სადაც საქართველო უნდა იყოს ამერიკის ან რუსეთის გავლენის სფეროში. სამწუხაროდ, ჩვენგან დამოუკიდებელი მიზეზების გამო, სხვა ალტერნატივა არ არსებობს. სწორედ ეს არის უსაფრთხოების ჩიხი" - დასძენს მაისაია. 

უფუნქციო გუბერნატორები ყოველთვე ათასობით ლარს იღებენ / სახელფასო დანამატი 2017 წელსაც ყველა ადმინისტრაციაში ყოველთვე გაიცემოდა (რეზონანსი)
ავტ. ნათია ლომიძე

სტატიის ავტორი წერს, რომ საქართველოს სხვადასხვა რეგიონებში რწმუნებულ-გუბერნატორები, რომელთა ფუნქცია ამ ქვეყანაში არავინ იცის, ყოველთვე ხელფასებსა და დანამატებს იღებენ. ახალი ცვლილებით კი ორივე მათგანი გაერთიანდება და გუბერნატორები უკვე ოფციალურად მიიღებენ გაზრდილ ხელფასს. 
არასამთავრობო ორგანიზაცია "საერთაშორისო გამჭვირვალობა - საქართველოს" კვლევის მიხედვით, წინა წელთან შედარებით, ხარჯების კლების ტენდენცია იკვეთება, თუმცა ეს არ ეხება ხელფასებსა და საწვავზე დანახარჯს.

გუბერნატორებისა და სხვა ზედამხედველობის არსებობას არ ეწინააღმდეგება ეკონომისტი რატი აბულაძე, თუმცა აღნიშნავს, რომ მათი საქმიანობა ეფექტური უნდა იყოს და აკმაყოფილებდნენ იმ მოთხოვნებს, რისთვისაც ბიუჯეტიდან ფინანსდებიან.
გუბერნატორების მიერ აღებული ხელფასები და დანამატები ეკონომიკის დოქტორ ირაკლი მაკალათიას ზედმეტად მიაჩნია. მისი შეფასებით, ეს არის გაბერილი ბიუროკრატია და უმიზნოდ გაზრდილი სახელმწიფო ხარჯი, განსაკუთრებით იმ პირობებში, როცა თვითმმართველობებს არ გააჩნიათ ეკონომიკური და ფინანსური დამოუკიდებლობა და მართვა ისედაც ცენტრალიზებულად ხდება.

"ბანკებს ახლა ის უნდათ, რომ მიწებიდანაც აყარონ გლეხები" / კანონპროექტი ჯერ კიდევ დამუშავების სტადიაშია და მის მიმართ სხვადასხვა მხრიდან შეტევა მიმდინარეობს (რეზონანსი)

ავტ. ნათია ლომიძე

სტატიის ავტორის შეფასებით, სასოფლო-სამეურნეო მიწების განკარგვის მკაცრი მექანიზმი ნელ-ნელა სუსტდება. სასოფლო-სამეურნეო მიწების გასხვისების აკრძალვის წინააღმდეგ ამჯერად ბანკები გააქტიურდნენ. საბანკო სექტორი ერთ-ერთ მთავარ გამოწვევად მიწის გირავნობაზე გაურკვეველ მდგომარეობას ასახელებს.
"პროკრედიტ ბანკის" დირექტორი ამ ვითარებაში აგროდაკრედიტების შეწყვეტის საფრთხეზეც საუბრობს. ქეთევან ხუსკივაძე ამბობს, რომ მიწის უცხოელებზე გასხვისების აკრძალვის კანონი ყველა ბანკისთვის მთავარი რისკი და გამოწვევაა.
იმავე პოზიციას იზიარებს ბიზნესმენი ლაშა პაპაშვილი. მისი აზრით, ამჟამინდელი რეგულაცია სასწრაფოდ შესაცვლელია, რადგან ბანკებს უქმნის პრობლემას როგორც მიწის დასაკუთრების, ისე შემდგომ მისი რეალიზაციის თვალსაზრისით.
სპეციალისტები კი მიიჩნევენ, რომ სასოფლო-სამეურნეო მიწის ზედამხედველობა ბანკებს არ უნდა დაევალოთ. მათი მოსაზრებით, ეს სექტორი გამიჯნული უნდა იყოს სახელმწიფო საკუთრებისგან, რათა არ მოხდეს მათი მეშვეობით მიწის უცხოელებზე გასხვისება.

რა იმალება პროდუქტის ეტიკეტის უკან? / ეკონომიკის სამინისტრო რეგულაციისა და კონტროლის გამკაცრებას აპირებს (რეზონანსი)

ავტ. მარი ჩიტაია

სტატიის თანახმად, ეტიკეტთან დაკავშირებით რეგულაცია კიდევ უფრო გამკაცრდება, რაც სურსათის სფეროს სპეციალისტებისთვის მოულოდნელი აღმოჩნდა. მათ მიაჩნიათ, რომ კანონმდებლობაში ეტიკეტირების საკითხი ისედაც საკმაოდ მკაცრად არის განსაზღვრული და კონტროლიც შესაბამისად მიმდინარეობს.
განსხვავებულ პოზიციაზეა მომხმარებელთა უფლებადამცველი ორგანიზაცია "ეტიკის" ხელმძღვანელი ამირან შენგელია. იგი ადასტურებს, რომ, კონტროლის გამკაცრების მიუხედავად, ეტიკეტთან დაკავშირებით ხშირად არის უზუსტობა, რითაც მომხმარებელი შეცდომაში შეჰყავთ. ამიტომ რეგულაციის გამკაცრება საკმაოდ კარგი და საჭირო ქმედებაა. ის დასძენს, რომ კანონში ცვლილება აუცილებელია, მაგრამ ეს არ უნდა დარჩეს ქაღალდზე და საკმაოდ მკაცრად უნდა მოხდეს მისი აღსრულება.
ეკონომიკის მინისტრს დიმიტრი ქუმსიშვილს კი მიაჩნია, რომ საკანონმდებლო ცვლილება ხარისხიანი პროდუქტის წარმოების გარანტი გახდება. 
ახალი თაობა
სოსო ცინცაძე: „ტერმინი „სამხრეთ ოსეთი“ ხმარებიდან უნდა ამოვიღოთ / „კონფლიქტების მოსაგვარებლად არაოფიციალური კონტაქტებიცაა საჭირო“ (ახალი თაობა)
ავტ. ნათია ხურცილავა

ინტერვიუ სოსო ცინცაძესთან. 

პოლიტოლოგი სოსო ცინცაძე მიმდინარე პოლიტიკურ პროცესებს აფასებს. მისი პროგნოზით, წლევანდელი გაზაფხული საპრეზიდენტო არჩევნებისთვის მზადებით იქნება დატვირთული და ის პოლიტიკურად მნიშვნელოვანი პერიოდი იქნება. მას არ სჯერა, რომ მმართველი პარტიის საპრეზიდენტო კანდიდატი ბიძინა ივანიშვილი იქნება.
ცინცაძე მკაცრად აკრიტიკებს იუსტიციის საბჭოს მიერ მოსამართლეების უვადოდ დანიშვნას. მისი თქმით, იმ განცხადებით, რომლის თანახმად, ამ საკითხზე კითხვები მმართველ გუნდშიც აქვთ, პრემიერმა გიორგი კვირიკაშვილმა დაადასტურა, რომ ის ვერ გახდა ლიდერი და დინებას მიყვა. 
ექსპერტის შეფასებით, ვერც მთავრობა და ვერც პარლამენტი დღეს ქვეყანაში პოლიტიკურ ამინდს ვერ ქმნიან. 

რესპონდენტი ეხმაურება სამხრეთ ოსეთში მოკლული არჩილ ტატუნაშვილის საქმესაც და უკვირს, რატომ არ აქვს შერგებისა და სამოქალაქო თანასწორობის მინისტრს არაოფიციალური კონტაქტები, რომლებსაც საკითხის მოსაგვარებლად გამოიყენებდა. ის ასევე დასძენს, რომ ტერმინი „სამხრეთ ოსეთი“ უნდა ამოიღონ ხმარებიდან, რადგან ის ასოცირდება „ჩრდილოეთ ოსეთთან“ და საზოგადოებაში აღიქმება მათი გაერთიანების პირობად. ის შეახსენებს მკითხველს, რომ ამ ტერიტორიის თავდაპირველი სახელია სამაჩაბლო და მის ხელახლა დამკვიდრებაზე სერიოზული დისკუსიები უნდა დაიწყოს. 

რამაზ საყვარელიძე: „იარაღით რუსეთისგან თავს ვერ დავიცავთ“ (ახალი თაობა)

ავტ. თენგო ხაბეიშვილი

ინტერვიუ რამაზ საყვარელიძესთან. 

ქვეყანაში მიმდინარე აქტუალურ პროცესებზე და მომავალ საპრეზიდენტო არჩევნებზე გამოცემის კითხვებს ექსპერტი რამაზ საყვარელიძე პასუხობს.  
მისი განცხადებით, უსამართლობა იქნება, თუკი ბოლო ერთი წლის განმავლობაში მომხდარი ხანძრები ხელისულფებას დაბრალდება, რეალური მიზეზი კი შეიძლება იყოს კომერციული ინტერესები. 

რაც შეეხება საპრეზიდენტო არჩევნების სამზადისს, ექსპერტი მიიჩნევს, რომ ოპოზიციის გაერთიანება შედეგის მომტანი ვერ იქნება, რადგან მათი რეიტინგი მმართველი პარტიის მომხრეთა რაოდენობას ვერ გაუსწრებს. მას ეჭვი ეპარება, რომ „ქართული ოცნების“ საპრეზიდენტო კანდიდატი ბიძინა ივანიშვილი იქნება. საყვარელიძის განმარტებით, იგი წავიდა პოლიტიკიდან და ერთ-ერთი ყველაზე პოლიტიზებული თანამდებობის დაკავებისგან თავს შეიკავებს. 
ექსპერტი თვლის, რომ იუსტიციის საბჭოს უსამართლობის ჩამდენი მოსამართლეები უვადოდ არ უნდა გაემწესებინა. მისი თქმით, პრემიერ-მინისტრის მიერ პროცესის კრიტიკულად შეფასება მართებულია და არსებულ კითხვებს პასუხები მმართველი გუნდის  შიგნით უნდა გაეცეს. 

ჯემალ გამახარია: „ოკუპაციის კანონი ზოგ ადგილებში შერბილდება, ზოგან გამკაცრდება“ (ახალი თაობა)

ავტ. გულიკო ბალაძე

სტატიის თანახმად, აფხაზეთის უმაღლესი საბჭოს მონაწილეობითა და ინიციატივით, მიმდინარეობს ოკუპაციის შესახებ საქართველოს კანონის საზოგადოებრივი განხილვა. კანონში შესატან ცვლილებებზე განმარტებას აკეთებს აფხაზეთის უმაღლესი საბჭოს თავმჯდომარის მოადგილე ჯემალ გამახარია. მისი თქმით, ამ პროცესის დაწყება განაპირობა ვიზალიბერალიზაცის შეთანხმებიდან გამომდინარე არსებულმა ვალდებულებებმა და ვენეციის კომისიის მიერ გამოთქმულმა შენიშვნებმა. მისივე განმარტებით, ზოგადი მიდგომა გულისხმობს, ერთი მხრივ, ხელი შეუწყოს დეოკუპაციის პროცესს, მეორე მხრივ, შეფერხდეს მცოცავი ანექსია. 
გამახარია კანონში შესატანი ცალკეულ ცვლილებების მნიშვნელობაზე დეტალურად საუბრობს. 

მამუკა გამყრელიძე: „ქართული ოცნება“ ჩვეულებრივი ბაცაცების გაერთიანებაა (ახალი თაობა)

ავტ. ნონა ცაბაძე

ყოფილი დიპლომატი მამუკა გამყრელიძე ამბობს, რომ „ქართული ოცნება“ არც დასავლური და არც რუსული პროექტი არ არის, ის მოსულია ხელისუფლების სათავეში, რათა ძალაუფლება მაქსიმალურად გაიხანგრძლივოს და ბიუჯეტიდან ფული მიითვისოს. 
რესპონდენტი არსებული სიტუაციიდან ერთადერთ გამოსავლად მიიჩნევს ოპოზიციის და სამოქალაქო სექტორის გაერთიანებას. გამყრელიძის მოსაზრებით, სანამ მთელი ქვეყნის მოსახლეობა ერთსულოვნად არ გამოთქვამს პროტესტს და მოითხოვს არსებული მდგომარეობიდან გამოსვლას, ხელისუფლება გააგრძელებს კომფორტით ტკბობას და თავად გადაწყვეტს ქვეყნის ბედ-იღბალს. 

„ივანიშვილი და მისი ხელისუფლება ტყვიით გვკლავს (ახალი თაობა)

ავტ. შორენა მარსაგიშვილი

უფლებადამცველი ლაშა ჩხარტიშვილის ინფორმაციით, ქვემო ქართლში, კერძოდ, დმანისსა და ბოლნისში ნიადაგში ტყვიის შემცველობა საგანგაშო ზღვრამდეა მისული. მისივე თქმით, კაზრეთი, ჭიათურა, ზესტაფონი, ტყიბული და კასპი ეკოლოგიური კატასტროფის საფრთხის წინ დგანან და ხელისუფლება არაფერს აკეთებს მოსახლეობის დასაცავად. 
ჩხარტიშვილის განცხადებით, დღეს ბიძინა ივანიშვილი არის საქართველოში ბრძანებების გამცემი მთავარი ფიგურა, ხელისუფლება კი მას ემორჩილება და მადნის მომპოვებელ კომპანიებს ყველაფრის უფლებას აძლევს. სწორედ ისინი მუშაობენ ძველი მეთოდებით და ადგილობრივ მოსახლეობას საფრთხეს უქმნიან. 
რესპონდენტი განმარტავს, რომ ტყვიით დაბინძურებულ ნიადაგზე მოყვანილი ბოსტნეული ასევე სხვადასხვა მეტალით დაბინძურებული წყლით ირწყვება, შემდგომ ამ პროდუქტით მარაგდება მთელი საქართველო, შესაბამისად, ონკოლოგიური დაავადებების საფრთხე მხოლოდ ადგილობრივებს არ ემუქრებათ. 
რატომ დააკავა სუსმა „ოცნების მაჟორიტარი თემურ გორგაძე / ლევან ხაბეიშვილი: „კორუმპირებული და დასაჭერი საკრებულოში კიდევ ბევრია“ (ახალი თაობა)

ავტ. შორენა მარსაგიშვილი

სტატიაში საუბარია სახელმწიფო უსაფრთხოების სამსახურის მიერ ქრთამის აღების ბრალდებით კრწანისის მაჟორიტარის, თემურ გორგაძის დაკავების ფაქტზე. 
თბილისის საკრებულოს ფრაქცია „ნაციონალური მოძრაობის“ წევრი ლევან ხაბეიშვილი ამბობს, რომ მისთვის მოულოდნელი არ ყოფილა დეპუტატის დაკავება და იხსენებს, რომ გორგაძის კორუფციულ საქმიანობაზე მუდმივად მიუთითებდა. ის ასევე დასძენს, რომ არაერთი სხვა დეპუტატების დანაშაულებრივი საქმიანობის შესახებ აქვს ინფორმაცია და ყველა მათგანი დასაჭერია.  
ხაბეიშვილი დასძენს, რომ ხელისუფლება ოპოზიციის განცხადებებს სერიოზულად უნდა მოეკიდოს.
ცემა-ტყეპა ბორჯომის საკრებულოში (ახალი თაობა)

ავტ. შორენა მარსაგიშვილი

სტატიაში საუბარია ბორჯომის საკრებულოში მომხდარ დაპირისპირებაზე, როცა ხელფასების და პრემიების საკითხზე ოპოზიციასა და მმართველი გუნდის წარმომადგენლებს შორის მიმდინარე კამათი ჩხუბში გადაიზარდა. 
განვითარებულ მოვლენებს „ევროპული საქართველოს“ ერთ-ერთი ლიდერი გიგა ბოკერია გამოეხმაურა, სიტუაციას დემოკრატიის კრიზისი უწოდა და შს მინისტრისგან განმარტებები მოითხოვა. 

